
Andres Urdaneta ordiziarrak Filipinak eta Amerika mendebaldetik ekialdera lotzen nola asmatu zuen jakitea gaur eguneko itsas misterio handienetako da oraindik 

Filipinak eta Amerika lotu zituen jakintsua 

Ibon Gaztañazpi 

Andres Urdaneta Ordizian (Gipuzkoa) jaio zen, 1507. urtearen amaieran edo 1508. urtearen hasieran, garai hartako gizarteko goi mailako sendi batean. Juan Otxoa Urdaneta zuen aita, Ordiziako alkate izan zena 1511n; amaren aldeko familia orduan indar handia zuen burdinolen sektoreari oso lotua zegoen. Jaiotegunari buruz bezalaxe, Urdanetaren jaiotetxeari buruz ere gauzak ez daude erabat argi, baina badirudi Ordizia hiriguneko Urdaneta etxean jaio zela. Dena dela, biografia tradizionalek Oianguren baserrian jaio zela jasotzen dute. 

Haren ikasketei buruz ere askorik ez dakigu: matematikan eta latinean nabarmendu zela eta filosofia gogoko zuela. Gazte zelarik geratu zen umezurtz, baina gurasoak hiltzerako hezkuntza ona eta garestia jasoa zuen. Etxean, elizgizon izan zedin nahi zuten, baina Urdaneta nerabeak karrera militarraren alde egin zuen, ospea, ohorea eta dirua lortzea errazagoa baitzen armen bidez. Hortaz, Espainiako armadan izena eman zuen, eta Karlos V.a enperadorearen bandera bere eginez, Italiako gerran (1521-1526) borroka egin zuen. Gerra hartan, nonbait, balio eta ohore handia azaldu zituen, eta kapitain maila eskuratu zuen armadan. 

Batailen arteko tartea irakurtzeko baliatzen zuen, eta astronomian eta kosmografian ikaragarrizko interesa agertu zuen. Ordurako, gainera, idazten ere hasia zen kapitain gaztea. Orduko idazkiek nabarmen uzten dute Urdaneta elebiduna zela. Gaztelaniaz idazten zuen, baina haren testuak ez dira guztiz ulertzen euskarara jo gabe, euskal jatorrizko lokuzio eta joskera sintaktiko ugari erabiltzen baitzituen. Bizitza osoan izan zituen behaketarako gaitasun aparta eta harritzeko moduko oroimena ere atzeman daitezke lehenengo idazki haietan. 

Lehorretik itsasora 

Urdaneta lehenengo aldiz 1525ean ontziratu zen, Loaisaren espedizioa deiturikoan, hain zuzen ere. Artean, Gaztelak eta Portugalek liskar eta interes borroka handiak zeuzkaten, besteak beste, biek Asia urruneko merkataritza kontrolatu nahi zutelako. Borroka horretan, Moluka uharteak (gaur egungo Indonesia) menperatzeko lehian zebiltzan. Uharte haiek konkistatzeko asmoarekin, Karlos V.a enperadoreak espedizio bat bidali zuen hara, Garcia Jofre de Loaisa eta Juan Sebastian Elkano buruzagi zituena. 

Espedizioa 1525eko uztailaren 24an abiatu zen, Coruñatik (Galizia), eta Urdaneta gaztea Elkanok gobernatzen zuen Sancti Spiritis itsasontzian joan zen, zehaztu gabeko ardurako kargu batekin. Magallanes itsasartetik barrena egin zuten bidaiak gorabehera ikaragarriak izan zituen: sei itsasontzi hondora joan ziren, Loaisa eta Elkano hil egin ziren, eta izurriteak, ekaitzak eta goseteak pairatu zituzten marinelek. Urdanetak bidaiako miseria guztiak zuzen bere egunerokoan jaso zituen, eta Elkanoren testamentuan lekuko gisa sinatu zuen. 1526ko urrian iritsi zen Mindanaora (Indonesia) ontzi bakar batek osatzen zuen espedizioa; handik Moluketara iritsi ziren. 

Moluka uharteetan harrapatuta bederatzi urte egin zituzten itsasgizonek. Montzoiek ez zieten uzten ekialderantz aurreratzen; mendebaldean, berriz, portugaldarrek jartzen zieten galga. Moluketan pasatu zituen urteetan hizkuntza eta geografiarako interesa agertu zuen Urdanetak, eta estratega, behatzaile eta negoziatzaile modura ere dohain ikaragarriak erakutsi zituen. Nabigazioan ere jardun zuen, eta hainbat bidaiaren artean, Ipar Amerikara Ozeano Pazifikotik barrena itzultzen saiatu zen. Porrot egin zuen. Bidaia haietan, baina, nabigatzaileekin harremanak izan zituen, eta, segur aski, orduan eskuratu zituen 1565ean Amerikara itzultzeko erabakigarriak izango zitzaizkion datuak: koordenadak, korronteak, nabigazioaren sekretuak, haizeak, klima eta abar. 

Portugaldarrekin sutan 

Uharteetatik ihes egin ezinik egondako garai hartan, Andres Urdanetak ez zuen denbora alferrik galdu: gaur egungo Japonian izan zen, erregeari lurralde berriei buruzko informazioa eskuratzen zion, eta, batez ere, portugaldarrekin ikaragarrizko borrokak izaten zituen. Haietako batean, ordiziarraren gorputzak su hartu zuen, eta bere burua itsasora bota behar izan zuen bizia salbatzeko. Azalean erredura larriak izan zituen. Idatzita utzi zuenez, «portugaldarrak indartsuak dira, ontzi eta arma ugari dituzte, eta afrikar ugariz osaturiko armada daukate, bazterretan nahi duten guztia egiten dutenak». 

Urdaneta zeregin horietan zebilela, Espainiak Portugali saldu zizkion uharte urrun haien gaineko eskubideak, eta Moluketan zeuden espainiarrek itzulerako bidaiari ekiteko baldintzak negoziatzeko aukera izan zuten portugaldarrekin. Hala, 1535eko otsailean, Urdaneta eta haren kideek itzulerako bidaia hasi zuten Moluketatik. Hamasei hilabete geroago, 1536ko ekainean, iritsi ziren Lisboara: muturrak zorroztuta, gosetuta, itxura zarpailarekin eta akituta. Gracia izeneko alaba ere ekarri zuen aldean Urdanetak. 

Portugalgo hiriburura heltzean, portugaldarrek kendu egin zizkioten bederatzi urte haietan pilatu zituen agiri guztiak: oharrak, nabigaziorako datuak, testuak, mapak, hiztegiak... Agiri haiek ez dira gehiago azaldu. Han ote zeuden 1565ean Filipinetatik Amerikara itzultzeko sekretuak? Portugaldik alde egin eta Espainiara itzuli zen. Urtebete geroago aurkeztu zuen bidaiaren kontakizuna, Valladoliden, non urrutiko paraje haien ezagutza sakona agertzen zuen. 

Espainia Berria eta Filipinak 

Hamabi urte itsasoaren jiran eman ostean, denbora gutxi iraun zuen lehorrean ordurako itsasgizon bihurturiko goierritarrak. Pedro Alvaradok Espainia Berritik (gaur egungo Mexiko) irtengo zen espedizioan parte hartzeko eskatu zion, eta Urdanetak 1538an berriro hartu zuen itsaso urrunetarako bidea, Sevillan. Espainia Berrira iritsita, ordea, Alvarado espedizioko burua hil egin zen, eta haren ordez Villalobos jarri zen taldearen agintean. Horrek Urdaneta itsasontzitik kanporatzea erabaki zuen, eta ordiziarra Espainia Berrian ezarri zen. Espedizio hura porrot ikaragarria izan zen, montzoiek itsasontziak hondoratu baitzituzten. 

Urte asko egin zituen Urdanetak Mexikon, eta, bere denbora guztian bezala, hainbat zereginetan ibili zen. Besteak beste, elite indigenen heziketan buru-belarri lanean zebiltzan agustindarren ordenan sartu zen, baina betiere itsasoarekiko lotura mantenduz. Urte haietan, Karibetik barrena nabigatu zuen, eta, esaterako, dortoken ugalketa, sukar tropikalak eta zikloi tropikalak aztertu zituen. Pensacolara egindako espedizio batean ere parte hartu zuen Tristan de Luna eta Arellanorekin, eta harremanak izan zituen hainbat konkistatzailerekin; adibidez, Pedro Menendez de Avilesekin. Espainiaren kolonietako administratzaile lanetan urteak egin zituen. 

Garai hartan portugaldarrak eta espainiarrak Asiako bide komertzialak zirela-eta lehia bizian zebiltzan. Borroka hartan, Filipinak estrategikoki oso garrantzitsuak ziren, Txinarekin merkataritza bide bat sendotzeko ezinbestekoak baitziren. Espainiarrek bazekiten Filipinak portugaldarren menpeko uharteak zirela, baina bertan ez zela portugaldarrik bizi. Arazoa zen Filipinetara heltzeko modua bazegoela baina handik Espainia Berriraino itzulerako bide bat bilatu behar zela Pazifikoan barrena. Espainiarrak heltzen ziren Filipinetara ozeanoa gurutzatuta, baina ez zuten asmatzen bueltako bidaia osatzen, besteak beste, montzoiak zirela eta. Itzulerako bide egonkor eta azkarrik gabe, ez luke zentzurik Filipinen kontrolak. 

Aurretik bost ahalegin egin ziren Filipinak eta Mexiko lotzeko, baina guztiak antzuak izan ziren. Hala, 1559. urtean, Felipe II.a erregeak Filipinetara espedizio bat bidaltzea agindu zuen, eta ezinbestekotzat jo zuen bertan Urdanetak parte hartzea. Egonkortu nahi zuen bide hori Urdanetak bakarrik topa zezakeela uste zuen. erronka hari erantzuna emango zion bakarra. Filipinetako bidaia prestatzen bost urte eman zituzten, beste arrazoi batzuen artean, Magallanes pasabidea ekiditeko ontziak Espainia Berrian eraiki behar zirelako. 

1564ko azaroan abiatu zen espedizioa, Navidad portutik, Filipinetarantz. Bertako agintari militar nagusia, Miguel Lopez de Legazpi zen, euskalduna hori ere eta Urdanetaren senidea. Espedizioak, biderik ekuatorialena hartu zuen, eta Ozeano Pazifikoa zeharkatu ondoren, 1565eko otsailean iritsi zen Filipinetara. Cebu hiria konkistatu eta han kokatu zen espedizioa; horretarako, Urdanetaren malaysierazko ezagupenak baliatu zituzten. Behin han finkatuta, San Pedro ontzia behar bezala konpontzeko denbora hartu zuten marinelek. Espainia Berriarekin lotuko zuen bidea prestatzen bildu zituen bere indarrak Urdanetak. 

Itzulerako bidaia 

1565eko ekainaren 1a egun garrantzitsua da itsas nabigazioaren historian, egun horretan atera baitzen Cebutik, 18 urteko mutikoa lemazain eta 57 urteko fraidea agindu emaile zuela, San Pedro ontzia. Egun horretan ekin zitzaion Filipinak eta Amerika lotuko zituen bide berriari. Ordura arte inoiz buruturiko itsas bidaiarik luzeena izan zen, 7.644 itsas milia nabigatu baitzituen ontzi hark. Garai hartako marinel ia guztiek, eta ondorengo askok, erokeriatzat, burugabekeriatzat jo zuten Urdanetak abiatu zuen bidaia hura. Baina egunerokoan idatzitako datuek argitzen dutenez, ordiziarrak bazekien zertan ari zen; haren testu eta nabigazio liburuetan argi azaltzen dira latitudeak, korronteak, koordenadak, latitudeak, uharteak, eta abar. Nonbait, noizbait, norbaiti entzundako Kuro Shivo korrontearen berri ere idatzita utzi zuen. Baliteke lehenago bidaia hori egin izana norbaitek, eta Urdanetak bere lehenengo espedizioan, bederatzi urteko egonaldi hartan, informazio hori biltzea. Misterio bat da, ordea, nondik atera zuen jakituria hori. 

Kontua da Espinosa pilotu zuen Urdanetaren espedizioak lortu zuela, irailaren 18an, Kaliforniako Santa Rosa uhartea ikustea, eta modu horretan lortu zuela Ozeano Pazifikoa mendebaldetik ekialdera zeharkatzea lehen aldiz, eta garai hartako inperioei aberastasunaren ateak ireki. Kaliforniatik Acapulcora jaitsi zen ontziteria, eta urriaren 8an lehorreratu ziren. Azkarra ez ezik, segurua izan zen bidaia hura. Gaur egun, 443 urte geroago, nabigazio modernoan itsasbide nagusietako bat da. 

Andres Urdaneta Espainiara itzuli zen, bere bidaiaren berri eman eta bete beharrekoak betetzera. Ondoren, Mexikoko San Agustin komentura itzuli zen. 

